
Ri saludo

1  1 Inre Pablo, in ru-apóstol ri Jesucristo ruma quire nrajo ri Dios. 
Can junan ojco riquin ri hermano Timoteo antok nitak-el va 

carta va chiva ixre hermanos ri ix ru-iglesia ri Dios ri ixco pa tanamet 
Corinto. a Va carta va man joc ta ivichin ixre, xa quichin je quinojiel 
ri santos hermanos ri ico nicaj chic tanamet chupan ri Acaya. 2 Ja ta ri 
favor y ri paz ri nuya ri Katata Dios y ri Ajaf Jesucristo ticujie riquin 
ivánima.

Ri rucan carta ri xutzibaj 
ri apóstol San Pablo chica 
ri hermanos ri ico Corinto

Jare ri rucan carta ri xutak ri apóstol Pablo chica ri hermanos ri ico pa 
tanamet Corinto. Antok xutzibaj va carta va chica, ri hermanos aj-Corinto 
co problema ri acunak chiquicajol, ruma ico nicaj chiquivach ijeje ri itziel 
ncacho chirij ri Pablo. Pero ri Pablo xutzibaj va carta va richin chi niquis ta el 
ri problema re y chi ncaquicuot ta chic jun bay.

Ri capítulo 1:1–7:1, ri Pablo nuej chica chi jaja rusamajiel ri Dios y man 
junan ta quiquin ri quikaban-qui chi i-apóstoles.

Ri capítulo 7:2-16, ri Pablo nuya tiox ba cha ri Dios, ruma ri hermanos 
aj-Corinto xtzalaj chic pa cánima riquin ri Dios y rumare vacame 
ncaquicuot.

Ri capítulo 8:1–9:15, ruma ncaquicuot, ri Pablo nuej chica chi vacame 
ijeje xa otz chi ncaquito ri hermanos ri nicatzin chi ncatox ri ico pa 
tanamet Jerusalén (Romanos 15:26).

Ri capítulo 10:1–13:10, ri Pablo nuej chic jun bay chica ri aj-Corinto chi 
jaja jun rusamajiel ri Dios.

Y ri capítulo 13:11-14, ri Pablo ncaruon animar y nuquis ri carta riquin jun 
saludo chica ri quiniman ri Jesucristo.

 

 

a 1:1 Hch. 18:1. 

b 1:8 1Co. 15:32. 

Ri Pablo nuej chi quiy sufrimiento nukasaj
3 Kaya rukij ri Dios, ri Rutata ri Kajaf Jesucristo. Jaja jun Tataj ri 

nujoyovaj quivach ri ralcual, y jaja ri Dios ri nuya consolación. 4 Y jaja 
ri nibano consolar kichin antok ojco chupan sufrimiento, chi quire 
antok ojre nakatzat chi ico hermanos ri ico chupan sufrimiento, can 
nkojtiquir ncakaan consolar je inchel nuon ri Dios chika ojre. 5 Can 
altíra ri sufrimiento nakakasaj ojre, can inchel ri xukasaj ri Cristo. 
Pero ri Cristo can altíra je nkuruon consolar antok nakaan sufrir. 6 Y xa 
nakaan sufrir, can nkojtiquir nquixkaan consolar ixre y nquixcolotaj. 
Y xa ri Dios nkuruon consolar ojre, can richin chi ojre je nkojtiquir 
nquixkaan consolar ixre y nquixcolotaj. Y re nuon chiva chi nquixtiquir 
nticoch ri sufrimiento ri inchel nakakasaj ojre. 7 Ojre co ka-esperanza 
chi ixre man xtiya ta can ri Cristo. Can katan chi ntian sufrir inchel 
ojre. Rumare katan je chi ri Dios nquixruon consolar inchel nuon 
kiquin ojre.

8 Hermanos, can nicatzin chi ntinaiej otz chirij ri sufrimientos 
ri xkakasaj ojre antok xojcujie chupan ri lugar rubinan Asia. b Ri 
kachuka ri co man xtiquir ta chic ruma ri xquian ri vinak chika. 
Can xkaan pensar chi man chic nkojcasie ta. 9 Can xkana chi man 
nkojcolotaj ta chic choch ri camic, pero re xa richin chi xucut chakavach 
chi kayuon ojre man jun kachuka, xa riquin ri Dios ri nicatzin 
chi nakacukuba kacux, ruma jaja co ru-poder chi ncarucasuoj 
ri quiminaki. 10 Y jaja ri xcalo kichin choch ri camic, y vacame je 
nkojrucol choch ri camic. Y kacukuban kacux riquin jaja chi ri tiempo 
ri chakavach-apa, xkojrucol je choch ri camic. 11 Rumare kojibana 
ayudar je ixre riquin ri oración, chi quire iquiy je ri niquiya tiox ba 
cha ri Dios, antok niquitzat ri favor ri nuon-pa jaja chika ojre ruma ri 
oración ri ntian ixre pa ka-cuenta.

Ri chica ruma ri Pablo man banak ta chic Corinto
12 Ojre co choj-uma nkojquicuot: Ojre nkojquicuot ruma ja mismo 

ri kajaluon y ri kánima nien-pa chika chi ri ncakaan xa riquin sak 
kánima, y can ketzij choch ri Dios nojiel ri ncakaan. Man runoj ta ache 
ri nakacusaj. Ojre nkojtiquir nakaan quire ruma ri ru-favor ri Dios. 
Can quire ri kacaslien ri kacutun chiquivach ri ico choch-ulief, pero 
ixre hermanos más itzatuon ri kacaslien. Más ivatan ri chica caslien 
kucuan. 13 Mare ri tzij ri nitzibaj-el chiva man jun chic kax más nuej, 
xa joc chirij ri xitzat yan y can ivatan je jaal. Ri nirayij inre, ja chi 
nika ta pan ive (ntian ta entender) nojiel, ri pa rutzucbal hasta ca pa 

c 1:16 Hch. 19:21. d 1:19 Hch. 18:5. 

ruquisbal. 14 Ixre xika yan pan ive (xian yan entender) juba chi kuma 
ojre, nquixquicuot vacame. Y can inchel nquixquicuot ixre kuma ojre 
vacame, quire je ojre xkojquicuot ivuma ixre chupan ri kij antok ri 
Ajaf Jesús xtipa chic jun bay.

15 Inre ruma cukul nucux iviquin, xinvajo ta xinakax iviquin naay, 
chi quire camul ta xtucam-pa bendición chiva. 16 Can xinan pensar 
chi nquinakax iviquin antok xquipa Macedonia, y antok nquitzalaj-pa 
Macedonia, c iviquin chic ixre nquibacujie-ve, y ixre ri nquixton vichin 
riquin ri nicatzin chuva chupan ri nubiey chi nquitzalaj Judea. 17 ¿Ntiej 
came ixre chi antok inre xinan pensar quire man xinan ta pensar 
otz? ¿O ntiej came ixre chi inre xa joc riquin ri nuchi niej sí, inchel 
niquian ri nicaj vinak, y ri vánima xa man quire ta nuej? 18 Inchel ri 
Dios can nuon-ve ri nuej; can quire je ojre. Ruma antok ojre nakaej 
sí, can ja-ve re co pa kánima. Y man jun bay nakaej chiva sí y xa man 
quire ta ri co pa kánima. 19 Ri hermano Silvano, ri hermano Timoteo y 
inre, ri xkatzijuoj ri Jesucristo ri Rucajuol ri Dios chiva, d man nakacax 
ta katzij. Ojre can oj inchel ri Jesucristo, jaja man nucax ta ri nuej; jaja 
can nuon ri nuej. Man jun bay nuej sí y xa man quire ta co pa ránima. 
20 Ruma nojiel ri ranun prometer ri Dios chi nuya chika, can riquin ca 
ri Cristo nikil-ve y rumare ojre can pa rube ri Jesucristo nakaej chi 
quire. Quire nakaej chi nakaya rukij ri Dios. 21 Y ja ri Dios ri banayuon 
chika chi cof oj-pal riquin ri Cristo, y jaja je ri xojrucha chi nakaan 
ri rusamaj. Quire rubanun iviquin ixre y kiquin je ojre. 22 Ri Dios je 
oj-rubanun sellar, ruma ruyon ri Espíritu Santo riquin kánima, y jare ri 
ratal chi ketzij chi co ri xtiyox chika ruma ri Dios.

23 Pero inre can choch ri Dios niej chiva ri chica co riquin vánima 
y karruma man in-kaxnak ta iviquin. Xa ruma altíra nijoyovaj ivach 
y man nivajo ta nquixcholij, mare man in-kaxnak ta Corinto. 24 Ixre 
man tian pensar chi inre y ri vachil nquixkaan mandar riquin ri chica 
otz ntinimaj, man quire ta. Ojre joc nakajo nquixkato, chi quire más 
niquicuot ri ivánima, ruma ixre can icukuban icux riquin ri Cristo y 
cof ix-pal.

2  1 Rumare xinej-ka pa vánima chi man jun bay chic nquia iviquin 
xa bis niya chiva. 2 Ruma xa xquibaka, y xa xtinya bis riquin 

ivánima, ¿chica xtibano chuva chi xquiquicuot? Xa niya bis chiva, man 
xtian ta chuva chi xquiquicuot. 3 Y ja mismo re ri ya xintzibaj-el chiva, 
chi quire antok inre xquibaka iviquin, manak chic xquibisuon ruma ri 
rubanun ri icaslien, xa xquiquicuot ta ivuma, ruma nicatzin chi quire 
ntian chuva. Y vatan chi antok inre xquiquicuot, quire je xtian ixre. 
4 Antok xintzibaj-el la carta, can altíra xibisuon y can altíra pakon xuna 

e 2:12-13 Hch. 20:1. 

ri vánima, y can xinuok je antok xinan-el. Ruma riquin ri xintak-el 
rubixic chiva, man richin ta chi xinya bis chiva; ri xinej-el chiva xa 
richin chi tinaiej y titzata chi inre can altíra nquixvajo.

Ri Pablo nuej chi nuon perdonar ri xuon pecado
5 Pero ri jun ri xiruya pa bis, man joc ta chuva inre ri quire xuon, 

xa quire je ba xuon chiva ixre. Y niej ba, ruma man nivajo ta chi 
niya más ruve ri xbanataj. 6 Ri xbano quire chika, man jun chic kax 
tiej cha, ruma ya xcholix cuma quinojiel ri hermanos. 7 Rumare, pa 
rucaxiel chi ixre ntiej más tzij cha chi nticholij, xa tibana perdonar 
y tibana consolar. Ixre ivatan chi vacame jare ri más otz ntian cha, 
chi quire ri jun re man xtibisuon ta más ránima y man xtumalij ta ka 
rucux. 8 Rumare nicutuj favor chiva, chi ticutu choch ri jun re chi 
ixre ntivajo jaja. 9 Xa ruma je re xintak-el ri carta chiva, chi xintzat 
xa nquixniman y can ntian nojiel ri niej inre chiva. 10 Xa ixre ntian 
perdonar ri ruchoj, inre je quire xtinan riquin. Ruma inre ya xinan 
perdonar ri ruchoj. Y ri ruchoj ri xinan perdonar, can ivuma ixre 
xinan quire. Y choch ri Cristo xinan perdonar, 11 chi quire man nakaya 
ta lugar cha ri Satanás chi nkojruchec. Ruma katan otz chi jaja can 
nrajo chi nkojka pa ruka.

Ri Pablo xkaxo ránima antok co pa tanamet Troas
12 Antok inre xibaka pa tanamet Troas chi nitzijuoj ri ru-evangelio 

ri Cristo; mesque ri Ajaf xujak puerta chinoch chi xintzijuoj, 13 inre 
xa chanin xanya can ri hermanos ri ico pa tanamet Troas y xipa 
Macedonia. Ruma nikaxo ri vánima ruma man xkil ta ki riquin ri Tito 
chire. e

Can nkuchacuon, ruma joc jun kabanun riquin ri Cristo
14 Pero tiox ba cha ri Dios, ruma jaja nibano chika chi nojiel tiempo 

nkuchacuon, ruma joc jun kabanun riquin ri Cristo Jesús. Y ri Dios 
can nkojrucusaj je chi nakatzijuoj ri ruchabal nojiel lugar. Y ri chabal 
re nalka ca rutzijoxic inchel ruxla jun jubul akuon. 15 Y quire je 
ojre, can nkubaka choch ri Dios inchel ruxla jun jubul akuon, ruma 
co ri Cristo kiquin. Ri ruxla ri jubul akuon re can nibaka quiquin 
ri xcacolotaj y quiquin je ri man xcacolotaj ta. 16 Chica ca ri man 
xcacolotaj ta, xa inchel ruxla jun kax ri niquimisan. Pero chica ri 
ncacolotaj, ri ruxla ri akuon re can nuya ri caslien ri man xtiquis ta. 
¿Y chica came nitiquir nutzijuoj ri ruchabal ri Dios? 17 Ojre man nakaan 
ta inchel niquian ri nicaj chic chi nakatzijuoj ri ruchabal ri Dios. Ijeje 

f 3:3 Ex. 24:12. g 3:6 Jer. 31:31-34. h 3:7 Ex. 34:29. 

xa ncachacuon chirij ri ruchabal ri Dios, rumare niquiya más ruve 
y niquicax rubixic. Ojre nakatzijuoj ri ruchabal ri Dios riquin sak 
kánima, pa rube ri Dios nkucho-ve, y choch ri Dios nakaan ri samaj, 
chi nakatzijuoj ri Cristo.

Ri Pablo ja ri cacac pacto nutzijuoj

3  1 Ri tzij ri xinej chiva, ¿can ja came nakatzijuoj chic ki jun bay 
chi ojre can oj otz? ¿Nicatzin came nakaan ojre inchel niquian 

ri nicaj chic? Ijeje quicuan cartas pache nuej chi otz caan recibir, 
y niquicutuj je jun carta chiva pache nuej chi caan recibir cuma ri 
hermanos ri ico nicaj chic tanamet. Pero ojre man nicatzin ta nakaan 
quire. 2 Ruma ja ri icaslien ixre ri nucut chiquivach ri nicaj chic vinak, 
chi otz ri samaj ri xkaan chicajol. Niquitzat ri utzulaj caslien ivucuan y 
jare ri nien chi otz nkojan recibir cuma quinojiel. Y re riquin kánima 
ojre tziban-ve; man choch ta vuj. 3 Ri ka-carta ojre ri nien chi otz 
nkojan recibir, ja ri Cristo ri banayuon-pa, y ri carta re ixre. Ixre ri 
inchel ka-carta ri nakacut chiquivach ri vinak, pero man cha ta tinta 
tziban-ve. Ruma ja ri Ru-Espíritu ri caslic Dios tzibayuon-ve. Man 
choch ta tzajtzak tak abaj banun-ve; f xa riquin ivánima tziban-ve.

4 Y ojre katan chi quire, ruma ri Cristo kacukuban kacux riquin ri 
Dios. 5 Kayuon ojre man jun nkojcovin nakaan, mare man jun manera 
nakaej chi kayuon ojre nkojtiquir nakaan ri samaj, ruma ja ri Dios 
ri nibano chika chi nkojcovin nakaan ri samaj. 6 Jaja nkojrucusaj pa 
rusamaj, y xuon rusamajiel chika richin ri cacac pacto. g Can xuon 
chika chi nkojtiquir nakaan ri samaj. Pero man richin ta ri pacto ri 
tziban choch ri tzajtzak tak abaj. Ojre nakaan ri samaj richin ri 
cacac pacto ri tziban ruma ri Espíritu. Ruma ri pacto ri tziban choch 
ri tzajtzak tak abaj man nuya ta caslien; re joc nucut chakavach 
chi nika ri camic pa kave. Pero ri tziban ruma ri Espíritu, can nuya 
caslien.

7 Ri pacto ri tziban choch ri tzajtzak tak abaj, joc nucut chakavach 
chi nika ri camic pa kave. Pero man ruma ta re man jun rukij. Ruma 
can xkalajin rukij ri Dios chupalaj ri Moisés antok xan ri pacto re. Ri 
vinak israelitas man xquicoch ta xquitzat ri rupalaj ri Moisés, ruma 
xchichan, h y re xa xquis. 8 ¿Manak came más rukij ri pacto ri nuon 
ri Espíritu Santo? 9 Ruma xa co rukij ri pacto ri nien chi ri vinak can 
i-pecadores y nuya castigo pa quive; ri cacac pacto ri nuon chica ri 
vinak chi man jun chic qui-pecado choch ri Dios, más co rukij choch. 
10 Ri naay pacto co rukij, pero man junan ta rukij riquin ri cacac 
pacto, ruma ri cacac pacto más nem rukij. 11 Y xa xcujie rukij ri naay 

pacto ri man xcusas ta richin nojiel tiempo, ri jun chic pacto co más 
rukij ruma jare ri xticusas richin nojiel tiempo.

12 Ruma ojre co ka-esperanza riquin ri cacac pacto, rumare man 
nakaxiij ta ki nakatzijuoj chica ri vinak. 13 Antok nakatzijuoj chica ri 
vinak, man nicatzin ta nakaan inchel xuon ri Moisés. Jaja xutzapij 
rupalaj cha jun tziak, i chi quire ri israelitas man xquitzat ta rusakil ri 
rupalaj, y re xa xquis-el. 14 Pero ri israelitas xa cof xan cha ri quijaluon, 
rumare man xika ta pa quive (man xquian ta entender), y ca quire 
quibanun vacame. Antok nian leer ri naay pacto chiquivach, man nika 
ta pa quive (man niquian ta entender), ruma ca tzapal quipalaj cha jun 
inchel tziak y joc ri Cristo xtalasan-el. 15 Y ijeje ca quire quibanun 
vacame. Antok nian leer chiquivach ri rutziban can ri Moisés, xa 
man ntuoc ta riquin cánima, xa can tzapal ri cánima cha jun inchel 
tziak. 16 Pero antok xtitzalaj chic pa quicux riquin ri Ajaf Jesucristo, 
ja xtalasas-el ri inchel tziak. 17 Antok xtiquinimaj ri Ajaf Jesucristo, ja 
ri Ru-Espíritu jaja ri xticujie quiquin. Y pache co-ve ri Ru-Espíritu 
jaja, can ncacolotaj pa ruka ri ley. 18 Xa rumare konojiel ojre ri 
kaniman chic ri Jesucristo, man tzapal ta chic kapalaj, xa can nakatzat 
ri ru-gloria ri Ajaf. Ojre oj inchel jun ispieja, ri nitziet pa kacaslien ri 
ru-gloria ri Ajaf. Y ojre kij-kij más nicaxtaj kavach y kij-kij más nitziet 
pa kacaslien ri ru-gloria jaja; can quire xtakaan hasta ca xkojuoc-na 
inchel jaja, y ja ri Ru-Espíritu ri Ajaf ri nibano quire chika.

4  1 Mare ojre man nakamalij ta nakaan rusamaj ri Dios, ruma ri 
samaj re jaja ri yayuon-pa chika. Y joc ruma nujoyovaj kavach, 

nkojrucusaj chupan ri rusamaj. 2 Ojre man nakaan ta inchel niquian 
nicaj chic. Ojre man ncakaan ta kax ri ncaan pan aval y richin quix. 
Man ncakaan ta engañar ri vinak, man nakacax ta rubixic ri ruchabal 
ri Dios chiquivach ri vinak. Ojre joc ri ketzij ri nakatzijuoj chica ri 
vinak, y jare ri banayuon chi ri vinak catan chic kavach chi oj richin 
ri Dios, y rumare quinojiel nkojquian recibir otz. Ri Dios nutzat-pa 
chi quire. 3 Pero xa ri evangelio ri nakatzijuoj chiquivach man nika ta 
pa quive (man niquian ta entender), ja ncabaka chupan ri camic chi 
niquian sufrir. 4 Ri Satanás, ri rajaf ri tiempo vacame, can muoy rubanun 
chica ri vinak ri man quiniman ta ri Cristo, chi quire man nika ta pa 
quive (man niquian ta entender). Quire rubanun chica, chi quire man 
kalaj ta ri rusakil ri evangelio chiquivach. Y ri katan roch ri Cristo, 
katan je roch ri Dios, ruma ri Cristo can Dios-ve. 5 Y ojre ja ri Jesucristo 
nakatzijuoj y man ojre ta ri nakatzijuoj-ka-ki. Ojre nakatzijuoj chi ri 
Jesucristo jare ri Ajaf; ojre joc oj i-siervos ixre. Y re xa ruma ri Jesús. 
6 Pa rutzucbal, ri Dios xuej chi chupan ri kakun tikalajin-pa ri sakil, j y 

jaja je ri niyon sakil riquin kánima, chi quire ojre nakatzijuoj chica ri 
vinak ri rukij jaja ri nitziet riquin ri Jesucristo.

Ojcas ruma ri cukbal cux
7 Ri sakil y ri poder ri ruyon-pa ri Dios chika, can jun tesoro, pero ojre 

xa oj barro, inchel jun bajoy. Quire banun chika chi quire nikalajin 
chi ri nem poder ri co kiquin, riquin ri Dios patanak-ve y man kichin 
ta ojre. 8 Ojre nojiel kij nakaan sufrir, pero can kacachuon y can oj-
alanak chupan. Can co quiy kax nian chika, pero man nakamalij ta 
kacux. 9 Pache nkubaka-ve, ri vinak man otz ta nkojquitzat, pero ri 
Dios co kiquin. Mesque oj-quikasan pan ulief, pero man i-tiquirnak ta 
chi oj-quiquimisan. 10 Ojre can choch-ve ri camic ojco-ve chica-na lugar. 
Can nakacul inchel xucul ri Jesús, chi quire kij-kij nakacut chi co 
ri Jesús pa kacaslien. 11 Ojre ri ojcas, can ojco choch ri camic, ruma 
nakaan rusamaj ri Jesús. Chi quire ri rucaslien ri Jesús can kalaj je 
pa kacaslien ojre, mesque oj vinak y nkucon. 12 Quiy mul juba ma 
nkojquimisas ruma nakatzijuoj ri ruchabal ri Dios. Pero ixre xivil ri 
caslien ri man niquis ta rumare.

13 Ixre y ojre junan cukul kacux riquin ri Dios, ruma co ri espíritu 
richin ri cukbal cux kiquin, inchel ri tziban can chupan ri ruchabal 
ri Dios: Nuniman, rumare nitzijuoj ri nuniman. k Quire nuej. Y quire 
je nakaan ojre vacame, nakatzijuoj ri kaniman. 14 Quire nakaan ruma 
katan chi ri xcasuon-el richin ri Ajaf Jesús chiquicajol ri quiminaki, 
jaja je ri xticasuon-el kichin ojre. Ruma ojre joc jun kabanun riquin 
ri Ajaf Jesús. Y junan iviquin xkojrucuaj chicaj. 15 Can kacachuon 
quiy sufrimientos ruma nakajo chi ixre ntivil ri favor pan icaslien. 
Kacachuon nojiel, chi quire iquiy ri niquil ri favor ri nuya ri Dios y 
ncacolotaj. Y rumare can iquiy ri niquiya tiox ba cha ri Dios y niquiya 
rukij.

16 Jare ri nibano chika ojre chi man nakamalij ta can ri samaj, 
mesque nakaan sufrir. Ri ka-cuerpo can nuna ri nian cha, rumare can 
niquis-ka ruchuka; pero ri ka-espíritu man quire ta, xa kij-kij más 
ruchuka nicujie. 17 Ruma ri juba sufrimiento ri nakacul vave man 
nilayuj ta, xa chanin nakax; ruma nuon chika chi xticujie kakij. Y ri 
kakij ri xticujie, can más nem y man xtiquis ta. 18 Ojre man banak ta 
kánima chiquij ri kax ri ncakatzat vave choch-ulief, ojre banak kánima 
chiquij ri man ncakatzat ta. Ruma ri ncatziet, xa nojiel ncaquis, pero ri 
man ncatziet ta, can richin nojiel tiempo ico.

5  1 Can katan chi ri ka-cuerpo, jare rachuoch ri ka-espíritu choch-
ulief, y mesque ri ka-cuerpo nicon, ri ka-espíritu can xtiril jun chic 

rachuoch riquin ri Dios. Y ri jay re ja ri Dios banayuon; ri richin nojiel 
tiempo y chicaj co-ve. 2 Y jare ri nibano cha ri ka-espíritu chi nijilo 
chupan ri ka-cuerpo ri acunak rachuoch. Ri ka-espíritu can nrajo yan 
ntuoc chupan ri jun chic rachuoch ri co chicaj, 3 chi quire ri ka-espíritu 
co ta rutziak, y man chanal ta. 4 Ruma ca co ri ka-cuerpo, rumare 
nakaan jiluoj y nakaan sufrir. Ri acunak rachuoch ri ka-espíritu ja ri 
ka-cuerpo, pero man ruma ta nakaan jiluoj nakajo chi ri ka-espíritu 
ntiel ta yan el chupan ri ka-cuerpo; ri nakajo, ja chi co yan ta ri jun chic 
rachuoch ri ka-espíritu chi quire ri ka-cuerpo ri nicon, nicujie can y 
ntuoc ri ka-espíritu chupan ri jun chic rachuoch, y chire xticujie richin 
nojiel tiempo. 5 Y ja ri Dios banayuon chi nicujie kiquin ri caslien 
richin nojiel tiempo. Y ruyon je ri Espíritu Santo chika, jare ri ratal chi 
ketzij nikila ri caslien ri man niquis ta.

6 Rumare ojre can siempre cukul kacux, kayoien-apa chi xticujie 
ri jun chic rachuoch ri ka-espíritu, ruma katan chi xa ca ojco chupan 
ri ka-cuerpo, xa man ojco ta riquin ri Kajaf Jesús chicaj. 7 Ojre ruma 
kacukuban kacux riquin ri Kajaf Jesús, rumare katzamuon bay chi 
nkubaka riquin y mesque man nakatzat ta roch vacame. 8 Ojre can 
kacukuban kacux y nakajo chi man ta ojco chic chupan ri ka-cuerpo, 
más otz ojco ta chic riquin ri Ajaf. 9 Rumare nakatej kakij nakaan ri 
nrajo ri Dios chi quire can nkojka choch. Quire nakajo nakaan antok 
ca ojcas choch-ulief o man ojcas ta chic choch-ulief. 10 Ruma nicatzin 
chi konojiel nkubaka choch ri ru-tribunal ri Cristo, l chi quire chikajunal 
niyox rucaxiel chika ruma ri xakaan pa kacaslien vave choch-ulief, xa 
otz ri xakaan o man otz ta.

Ri Pablo nutzijuoj chica ri vinak chel niquian paz riquin ri Dios
11 Y ruma ojre katan chi xkubaka choch ri Ajaf, rumare co xibinrel 

kiquin, y nkusamaj chi quire ico ta más ri niquinimaj jaja. Ri Dios can 
ratan kavach oj chica ojre y ratan kánima. Y nivoyoiej chi can ta kalaj 
je chivach ixre, y quire ta je ntina ixre riquin ri ijaluon y ri ivánima. 
12 Man tian pensar chi ojre nakatzijuoj-ki chivach jun chic bay chi ixre 
otz nkojian recibir, man quire ta. Ri nakajo ojre ja chi nquixquicuot 
kuma ojre, chi quire ixre jare ri ntiej chica ri ncaen chi i-rusamajiel 
ri Dios y xa man ketzij ta. Ijeje niquian inchel can i-otz chiquivach 
ri vinak, pero ri cánima xa man quire ta. 13 Y ri ncaen chi oj chuj; 
quire kabanun chiquivach ijeje, pero re ruma nakaan rusamaj ri Dios 
y nakaya rukij. Y xa ico ncaen chi man oj chuj ta, can quire, ruma 
otz nakaan cha rusamaj ri Dios chi quire co ri xtichec ixre chirij. 14 Y 
ruma ri ru-amor ri Cristo ri nibano chika chi nakaan ri samaj, rumare 

nakaan pensar: Ri Cristo xcon kuma konojiel. Y xojcon je riquin jaja, 
ruma pa kacaxiel ojre xcon-ve. 15 Jaja kuma konojiel xcon, chi quire 
ojre man chic nakucuaj ta jun caslien ri inchel nakajo ojre. Joc 
kabana ri nrajo ri xcon pa kacaxiel y xcastaj chic kuma ojre.

16 Rumare ri vacame y chakavach-apa, man takaan chic inchel 
kabanun-pa, antok ca maja ticaxtaj ri kacaslien; antok joc nakatzat 
ri chica rubayal jun vinak. Quire je xkaan cha ri Cristo, xkaan pensar 
chi jaja xa choj jun chica-na vinak. Pero vacame man quire ta chic 
nakaan pensar chirij. Vacame katan chic ri chica jaja. 17 Y rumare ri 
xa jun rubanun riquin ri Cristo, can xcaxtaj rucaslien. Can xan jun 
cacac vinak cha. Nojiel ri itziel tak noj ri xaruon naay antok ca maja 
tunimaj, can ya xaruya can, y vacame co jun cacac rucaslien y cacac 
runoj.

18 Y nojiel re, riquin ri Dios xalax-ve-pa. Jaja mismo xbano ri paz 
kiquin; y chi xbanataj ri samaj re, ri Dios ja ri Cristo xucusaj. Y ri samaj 
ri ruyon ri Dios chika ojre, ja chi nakatzijuoj chica ri vinak chel niquian 
paz riquin ri Dios. 19 Antok ri Dios xuon ri samaj chi ri vinak niquian 
paz riquin jaja, ja ri Cristo xucusaj. Ri Dios co riquin ri Cristo chi 
xuon ri samaj re. Y chika ojre xuej chi nakatzijuoj chica ri vinak chel 
niquian paz riquin jaja. Ri Dios nrajo chi ri vinak ncaiel chi man jun 
chic qui-pecado choch. 20 Ojre can oj-chon ruma ri Cristo y nkojrutak pa 
rube jaja chi nkubacho. Pa rube ri Cristo nakacutuj favor chiva chi 
tinimaj ri ruchabal ri Dios, chi quire ntian paz riquin ri Dios. Y antok 
quire nakaej chiva, can ja ri Dios ri nicho iviquin. 21 Ri Cristo man 
jun pecado xuon, pero ri Dios xuon cha chi jaja xucuan ri ka-pecado 
konojiel ojre. Quire xuon cha chi quire konojiel ojre nian chika ruma 
jaja chi manak chic ka-pecado choch ri Dios.

6  1 Ojre ri junan nakatola-ki chupan ri rusamaj ri Dios, can nakaej 
je chiva chi tibana favor man tian chi man jun rakalien ri ru-favor 

ri Dios ri yon chiva. 2 Ruma chupan ri tziban can, ri Dios nuej:
Inre can xanvaxaj antok xalka ri kij chi nian ri favor chica ri 

vinak.
Inre je xanto-pa chupan ri kij antok ico ri ncacolotaj. m

Quire nuej ri Dios chupan ri tziban can.
Ja kij re chi nian ri favor re; ja kij re antok ico ri ncacolotaj.

3 Y man nakajo ta chi kuma ojre ico vinak ncatzak y ico ri man 
niquinimaj ta, rumare ojre nakatej kakij chi quire man jun itziel kax 
nilitaj pa kacaslien. Man nakajo ta chi ri vinak itziel ncacho chirij 
ri samaj ri nakaan. 4 Pa rucaxiel re, ojre riquin nojiel ri nakaan, can 
nikalajin chi ketzij oj rusamajiel ri Dios. Can nikalajin chi oj rusamajiel 

ri Dios, ruma co quiy ka-paciencia, kakasan sufrimientos, kakasan 
co nuon falta chakavach, y kacachuon antok co pakon xuna kánima. 
5 Ojre oj-chayuon, oj-yon pa tak cárceles, n ico lugar pache ri vinak 
xapalaj chikij, altíra oj-samajnak, kacachuon varan, kacachuon vijal. 
6 Ojre nakacut chi sak ri kacaslien, katan ri ketzij, co ka-paciencia y oj 
otz quiquin ri vinak, can ncakajo ri vinak riquin nojiel kánima, y co je 
ri Espíritu Santo kiquin. 7 Kiquin ojre co ri ketzij chabal, y ri ru-poder 
je ri Dios. Can ja ri choj kacaslien nakacusaj chi nakatola-ki antok ico 
ncapalaj-pa chikij chi niquian ayoval, y chica-na lado ncapalaj-pa. 8 Ico 
niquiej chi co kakij, ico niquiej chi xa man jun kakij chiquivach. Ico 
ri jaal ncacho chikij, ico je ri itziel ncacho chikij. Ico niquiej chi 
nakatzak tzij, pero ojre ja ri ketzij ri nakaej chica. 9 Ico ri man catan 
ta oj chica ojre, y ico je ri jaal catan kacaslien. Can oj-rutzaklaien ri 
camic, pero xa ca ojcas. Quiy sufrimiento kakasan, pero xa man oj-
quiminak ta. 10 Y mesque nkojbisuon, pero siempre nkojquicuot. Ojre oj 
puobra, pero nakaya chica ri nicaj chic chi ncabayomer. Y mesque man 
jun kax co kiquin, xa nojiel co kiquin.

11 Hermanos ri ixco chire Corinto, can nojiel ri nakaej chiva 
can riquin ri kánima ntiel-pa, y ri kánima can kajakuon, can altíra 
nquixkajo. 12 Ixre can ixco riquin kánima, can co jun nem i-lugar 
riquin kánima, pero ixre xa man quire ta ri ivánima kiquin ojre, 
ruma man can ta nkojivajo. 13 Can nquicho chiva inchel xa ix valcual 
y nicutuj chiva chi tijaka ri ivánima, can kojivajo, ruma ojre can 
nquixkajo. Can tibana inchel nakaan ojre iviquin.

Ojre ri kaniman ri Jesucristo can oj rachuoch ca ri caslic Dios
14 Ixre man tian chi ix junan quiquin ri vinak ri man quiniman ta 

ri Cristo, ruma man junan ta icaslien quiquin. ¿Nucuaj came ri jun 
choj caslien riquin jun ri xa man choj ta? ¿Can jaal came niquicuaj-
qui caye caslien quire? ¿Can junan came ri sakil riquin ri kakun 
chi niquicuaj-qui? 15 ¿Can niquicuaj came qui ri Cristo riquin ri Belial 
ri niex je Satanás cha? ¿I-junan came jun ri runiman ri Cristo riquin 
jun ri man runiman ta? 16 ¿Can junan came ru-templo ri Dios quiquin ri 
ídolos ri xa vinak i-banayuon? Ixre can ix ru-templo ri caslic Dios. o Ri 
Dios can quire ruen:

Xquicujie y xquiin quiquin.
Inre xquinuoc Qui-Dios
y ijeje can xcauoc nutanamit. p

17 Ruma ca re ri Ajaf nuej chiva:
Quixiel-pa chiquicajol ri man i-vichin ta inre.

Man tivucuaj ri itziel caslien,
chi quire inre nquixan recibir. q

 18 Inre xquinuoc Itata
y ixre xquixuoc ix numial, ix nucajuol. r

Quire nuej ri Ajaf ri co nojiel poder pa ruka.

7  1 Ixre hermanos ri altíra nquixvajo, ri xinej yan chiva, nojiel re 
ranun prometer chika ri Dios. Rumare kacama-el nojiel ri man otz 

ta ri co chupan ri ka-cuerpo y ri ka-espíritu. Kaxiij-ki choch ri Dios y 
katija kakij chi siempre nakucuaj jun caslien sak.

Ri Pablo niquicuot ruma ri hermanos aj-Corinto xtzalaj-
pa cánima riquin ri Dios y niquian ri nrajo

2 Ojre man jun kax itziel kabanun chiva, tijaka ri ivánima chi quire 
nkojcujie iviquin. Ojre man jun chivach ri kacaxuon runoj, man jun 
kabanun engañar. 3 Ri tzij ri xinej, man xinej ta ruma nivajo niej chi 
ixre co ichoj. Inre ya xinej naay chi ixco riquin kánima, y man jun 
xtitiquir xquixalasan-el chire. Xa ojcas o nkucon, ixre can ixco riquin 
kánima. 4 Nojiel ri nuna ri vánima ivuma ixre, can niej chiva, rumare 
altíra nquiquicuot ivuma ixre. Can altíra nquinian consolar, y jare ri 
nibano chuva chi altíra nquiquicuot chupan nojiel sufrimientos.

5 Ojre quiy sufrimientos nakakasaj pa kacaslien, y quire je xbanataj 
chika antok xojalka vave Macedonia. s Can man juba xojuxlan pa 
ruka ri sufrimiento. Can nakaan sufrir ruma ri ayoval ri nian chika, 
y can kaxiin-ki je. 6 Pero ri Dios, ri can ncaruon consolar ri manak-
oc quikalien, xojruon consolar ruma xalka ri Tito kiquin. 7 Y man 
joc ta ruma xalka ri Tito kiquin y xkatzat roch; xojruon consolar 
ruma xkatzat chi jaja ibanun-pa consolar. Xalruej je chika chi ixre 
can nkojivajo, chi nquixbisuon ruma man chanin ta xian arreglar ri 
xbanataj chicajol. Y xalrutzijuoj je chi ixre altíra ntitej ikij chi ntian 
ri nuen chiva. Nojiel ca re can xuon chuva chi can altíra xquicuot ri 
vánima.

8 Ri vacame, inre man nina ta chic ca ri ralal ruma ri xinej-el chupan 
ri carta ri xintak-el chiva naay, mesque ri naay mul xinna ri ralal, ruma 
xinan chiva chi xixbisuon. Vacame, man nquibisuon ta chic ruma xa 
juba oc tiempo ri xixruya pa bis ri carta re. 9 Vacame can nquiquicuot, 
pero man ruma ta xixya pa bis. Man quire ta. Inre nquiquicuot ruma 
ri bis xuon chiva chi xtzalaj-pa ivánima riquin ri Dios y ntian ri nrajo 
jaja. Y xixbisuon ruma quire xrajo ri Dios y co xucam-pa chiva, 
ruma xa man ta xtzalaj-pa ri ivánima, re kuma ta ojre xa man jun ta 
kax xkaej chiva. 10 Ruma ri bis ri nuya ri Dios, can nuon cha jun chi 

nitzalaj-pa ránima riquin chi quire nicolotaj. Rumare man jun tien chi 
ri bis re man otz ta. Pero ri bis ri co quiquin ri vinak ri man quiniman 
ta ri Dios, xa camic espiritual ri nucam-pa chica. 11 Joc titzata ri chica 
xuon ri bis ri xuya ri Dios chiva. Can chanin xixtiquir xian arreglar ri 
xbanataj chicajol. Can man xka ta chivach ri rubanun-pa ri jun, ruma 
co chupan pecado. Can xixiij-ivi ruma xika pan ive (xian entender) ri 
itziel kax ri co chicajol. Can joc ri nrajo ri Dios ntivajo ntian, rumare 
ja xivalasaj-el chicajol ri xbano pecado. Can otz xian cha nojiel. 12 Antok 
inre xintzibaj-el ri carta y xintak-el chiva, man joc ta ruma ri jun ri 
xbano choj, y man joc ta je ruma ri jun ri choj cha xan-ve. Man quire 
ta. Xa richin chi tivatamaj y tikalajin chivach chi ojre altíra nakajo 
nquixkato, chi quire man ta nibanataj chic quire chicajol. Ri Dios can 
nutzat-pa ri chica ri nakaan choch.

13 Y ruma ixre xian arreglar nojiel, ojre can xojan consolar. Pero 
más xojquicuot antok xkatzat ri Tito chi altíra niquicuot ránima 
patanak antok xtzalaj-pa iviquin. Ixre can xiya-pa ruchuka ri ru-
espíritu. 14 Vacame man nquiquix ta choch ri Tito, ruma antok ca maja 
tia iviquin, inre xinej-el cha chi ixre altíra ix otz y nojiel nika pan 
ive (ntian entender). Y xkalajin chi man choj ta xinya ikij riquin 
ri nuchabal, xa ketzij xiel, can inchel ivatan ixre chi ojre man jun 
bay kaen ta chiva jun tzij ri xa man ketzij ta. 15 Vacame ri Tito más 
nquixrajo que antok ca maja tika iviquin. Can nalka paro antok jaja 
xbaka iviquin, ixre can ixiin-ivi y nquixbarbuot xian recibir. Y can 
nalka paro je chi ixre altíra nquixniman. 16 Inre altíra nquiquicuot, 
ruma nucukuban nucux chirij nojiel ri ntian ixre.

Ri ofrenda quichin ri santos hermanos

8  1 Hermanos, nakajo nakaej chiva chirij ri favor ri ruyon ri 
Dios riquin cánima ri iglesias ri ico Macedonia. 2 Mesque altíra 

sufrimiento niquikasaj pa quicaslien, ijeje can xquimol jun ofrenda. 
Quire xquian ruma altíra ncaquicuot. Ijeje mesque i-puobra, pero 
niquijoyovaj quivach ri co nicatzin chica, y can xquian inchel 
i-bayoma riquin ri xquiya. 3 Can ketzij ri niej chiva, ijeje xquiya ri 
xatiquir xquiya, y xquiya más choch ri xacovin xquiya. Y can quiquin 
ijeje xalax-ve chi xquian quire. 4 Ijeje can altíra xquian rogar chika chi 
kaya ri privilegio chica chi ijeje je niquiya-el qui-ofrenda chi nakucuaj 
chica ri santos hermanos. t 5 Ojre man jun mul xkaan pensar chi quire 
niquian, ruma ijeje man joc ta xquiya qui-ofrenda, xa xquijach-qui 
naay pa ruka ri Ajaf chi niquian ri nrajo jaja, y xquijach-qui je 
chupan ri samaj ri katzamuon ojre, can inchel nrajo ri Dios. 6 Rumare 

ojre xkacutuj favor cha ri hermano Tito chi titzalaj chic iviquin Corinto, 
y ri ofrenda ri xutzom can rumolic chicajol, tiruquisa rumolic, ruma ri 
samaj ri ntian ixre xa jun favor. 7 Ixre can altíra icukuban icux riquin 
ri Ajaf Jesucristo, can quiy ca noj co iviquin, y antok ixre nticut ri 
noj re, can jaal rubixic ntian cha, nojiel kax can riquin nojiel ivánima 
ntian, y altíra nkojivajo ojre. Rumare quire mismo tibana vacame, can 
tiya ri jane (jaro) nquixtiquir ntiya chica ri nicaj chic, ruma ri samaj 
re xa jun favor ri ntian.

8 Inre man niej ta chiva chi quire tibana; man quire ta. Ri nivajo 
inre chiva, ja ta chi ixre ntian inchel ri niquian ri nicaj chic. Ijeje 
riquin cánima xalax-ve chi xquimol ri ofrenda. Quire je ixre can 
tikalajin chi ketzij co amor iviquin. 9 Can ivatan chi ri favor ri xuon 
ri Kajaf Jesucristo can nem. Jaja altíra nquixrajo, rumare xuya can ri 
rubayomal chicaj y xuoc puobra. Jaja xuon quire chi quire ixre ntivil 
ri ketzij bayomal.

10 Y inre ninataj re ruma co otz nucam-pa chiva: Xa-jan junabir 
xalax-pa riquin ivánima chi xitzom rumolic ri ofrenda. 11 Vacame ca, 
tiquisa rumolic, can inchel xalax riquin ivánima naay, joc ri jane 
(jaro) nquixtiquir ntiya, joc re tiya. 12 Ruma xa riquin ivánima xalax-
pa re, ri Dios can nucan chika ri jane (jaro) nquixtiquir ntiya, ruma 
jaja man nucutuj ta chiva ri xa manak iviquin.

13 Ri niej chiva, man richin ta chi ri nicaj chic quiy nicujie-ka 
quiquin, y ixre man jun yan chic kax nicujie can iviquin ruma nquito-
el ijeje. 14 Ri niej inre ja chi junan ivach quiquin ri niquian sufrir. 
Ruma vacame ixre co juba iviquin, y rumare nquixtiquir nquito ri 
nicaj chic. Ruma man jun tamayuon ri chica patanak chakavach-apa, 
ruma xa tal vez ixre yan chic ri nicatzin chi nquixtox cuma ijeje. 15 Y 
chicajol ixre xtibanataj je inchel nuej chupan ri ruchabal ri Dios 
ri tziban can: Ico israelitas quiy maná ri xquimol, y mesque quire 
xquian, man jun xuon suobra quiquin. Y ri nicaj chic ri xa juba oc ri 
xquimol, man jun xuon falta chica. u

16 Y inre altíra niya tiox ba cha ri Dios, ruma xuya riquin ránima 
ri hermano Tito chi altíra nquixrucuxlaj, can inchel nian inre. 17 Jaja 
can riquin ránima xalax-pa chi nia iviquin. Quire xuon pensar ruma 
altíra nquixrucuxlaj, y man joc ta ruma xkaej cha chi tia iviquin chi 
niruquisa ri samaj ri rutzamuon can chicajol.

18 Y riquin ri Tito, nakatak-el jun hermano. Ri hermano re can 
quinojiel iglesias catan roch, ruma jaal samajnak chi rutzijuon ri 
evangelio. 19 Y ri hermano ri nia riquin ri Tito, quinojiel hermanos catan 
roch. Jaja can xchox cuma ri iglesias chi nakachilaj antok nakucuaj 

ri ofrenda. Ri ofrenda ri maluon, jachuon pa kaka ojre chi nakajacha 
chica ri ico chupan sufrimiento, y riquin ri nakaan, ri Ajaf Dios niyox 
rukij, y re kalaj chi riquin nojiel ivánima ntiya-el ri ofrenda. 20 Ojre 
man nakajo ta chi nipa tzij chikij, rumare man kayuon ta ojre nakucuaj 
ri ofrenda, ruma quiy. 21 Ruma ojre man nakajo ta chi joc choch ri Ajaf 
Dios kalaj chi nojiel ri nakaan, can riquin utzulaj noj; xa nakajo je chi 
quire tikalajin chiquivach ri vinak. v

22 Y quiquin ri icaye hermanos ri ncaa iviquin, nakatak-el jun chic 
hermano ri can katan ojre chi nutej rukij chi nuon chica-na samaj 
richin ri Dios. Y vacame can altíra nrajo chi nika ca iviquin, ruma 
ri utzulaj tak tzij ri raxan chivij, y ruma jaja can rucukuban rucux 
iviquin. 23 Ri iyoxe hermanos ri xcabaka iviquin, can altíra i-otz. Ruma 
ri hermano Tito can vachil inre, y nquiruto chi nian ri samaj chicajol. 
Y ri icaye chic hermanos, ijeje i-takuon-pa cuma ri iglesias; y ruma 
ri caslien ri quicuan, ri Cristo can niyox rukij. 24 Rumare, ixre can 
ticutu chi nquivajo ri hermanos re, y nalka ta rutzijoxic quiquin ri 
iglesias chi ixre can nquivajo. Can inchel ri katzijuon ojre chivij chi 
altíra ix otz.

9  1 Man nicatzin ta chi inre co ta más nitzibaj-el chiva, ri chica 
modo nquito-el ri santos hermanos. 2 Ruma vatan chi can ntivajo 

nquito-el. Y jare nitzijuoj inre chica ri hermanos vave Macedonia, 
chi ixre ri ixco Acaya xa-jan junabir i-en chi ntitak-el jun ofrenda. Y 
ruma ixre can riquin nojiel ivánima xian quire, jare ri xbano chica 
iquiy vave Macedonia chi niquitak-el je qui-ofrenda. 3 Y ncantak-el ri 
hermanos ca iviquin, chi quire ri utzulaj tak tzij ri i-nutzijuon chivij 
can ta ketzij xcaiel, y can ta imaluon chic ri ofrenda ri ibanun pensar 
chi ntitak-el inchel ri nutzijuon chivij. 4 Ruma xa ta ico hermanos 
aj-Macedonia ri ncaa viquin, y ixre xa man jun kax imaluon antok 
xkubaka iviquin, xa nipa quix chikij ojre y chivij je ixre, ruma otz 
oj-chovinak chivij. 5 Rumare inre can xinan pensar y xinej chica ri 
hermanos chi naay ncaa ijeje ca iviquin y tiquiquisa rumolic ri 
ofrenda ri ibanun prometer chi ntiya-el, chi quire ri ntiya-el, kalaj 
chi man ojre ta xojen chiva chi tiya-el, xa kalaj jaal chi iviquin ixre 
xalax-ve-pa.

6 Y inre nivajo ninataj chiva: Xa jun juba oc nutic, juba oc niril; y 
ri quiy nutic, can quiy je niril. 7 Chiijunal ixre tiya ri jane (jaro) ri 
nquixtiquir ntiya, can inchel ri xuej ri ivánima. Ruma ri Dios ncarajo 
ri ncaquicuot niquiya. 8 Y can quiy ri bendición ri xtuya ri Dios chiva 
ruma jaja altíra ru-poder co. Can nojiel roch bendición xtuya-pa chiva, 
chi quire siempre co ri nticusaj chi nquito ri nicaj chic, chi quire 

ntian ri utzulaj tak samaj. 9 Can inchel ri nuej chupan ri ruchabal ri 
Dios ri tziban can:

Xuya y xujach chiquivach ri i-puobra.
Y ri choj tak kax ri xaruon, can richin nojiel tiempo xcacujie. w

10 Ri Dios can nuya ri ijatz cha ri aj-ticoniel, chi quire co ri nutic, y ja 
ri Dios je nibano cha ri ticon chi nuya roch y jare ri niyon ruvay ri 
aj-ticoniel. x Y quire je xtuon ri Dios chiva, can xtuya y can xtiquiyir ta 
ri co iviquin, chi quire quiy ta utzulaj tak kax xtian. 11 Y quire xtuon 
ri Dios chiva, can co xticujie iviquin, can inchel jun bayuon xtian y 
nojiel xquixtiquir xtiya, can inchel ri nrajo ri ivánima. Y antok ojre 
xtakajacha pa quika ri hermanos, can altíra xtiquiya tiox ba cha ri 
Dios. 12 Ruma ri ofrenda ri xtitak-el ixre chica ri santos hermanos, man 
joc ta xcaruto chupan ri sufrimiento, xa xtuon chica chi altíra xtiquiya 
tiox ba cha ri Dios rumare. 13 Y ruma ri xtiya ixre chica, ijeje can 
altíra xtiquiya rukij ri Dios, ruma xtiquina chi ketzij ri ntiej ixre chi 
ntinimaj ri nuej ri ru-evangelio ri Cristo. Ijeje can xtiquiya je rukij 
ri Dios ruma riquin nojiel ivánima xtiya ri ntivajo ntisipaj-el chica y 
ruma quire je ntian quiquin quinojiel hermanos. 14 Ijeje xtiquian orar 
pan i-cuenta. Xquixcajo ruma ri namalaj ru-favor ri Dios ri co iviquin. 
15 ¡Tiox ba cha ri Dios ruma ri xusipaj chika, ri man ncalitaj ta tzij chi 
niex, ruma can nem!

Ri Pablo nuon defender ri rusamaj

10  1 Inre Pablo, nicutuj jun favor chiva; can riquin nunoj y riquin 
paciencia nicutuj, can inchel xuon ri Cristo. Pero ico ncaen: 

Antok ri Pablo co kiquin, can nuon chuten, y antok nitzijuon je, can 
akal nicho y manak nicholin, pero antok naj co-ve, xa man quire ta 
chic nuon kiquin; xa can pakon ri tzij ri ncaruej. 2 Ri favor ri nicutuj 
chiva, ja chi ibanun ta chic arreglar nojiel antok inre xquinalka iviquin. 
Ruma xa man ibanun ta arreglar nojiel antok xquinalka, inre xquibano 
arreglar. Y inre man nivajo ta nian re, ruma man nivajo ta nicusaj 
chivij ixre ri poder ri ruyon ri Dios pa nuka, inchel ri nubanun pensar 
nian chica ri ncaen chuvij chi xa ja ri nirayij inre ri nian. 3 Can ketzij 
chi oj vinak, pero ojre man nakaan ta inchel niquian ri nicaj chic 
vinak, ri xa ja ri quichuka niquicusaj. 4 Ri nakacusaj ojre man ja ta ri 
kachuka. Ri nakacusaj ojre chi nakaan ayoval riquin ri itziel, ja ri ru-
poder ri Dios; rumare nkuchacuon chirij ri itziel. 5 Can ncakakasaj nojiel 
tzij ri man ketzij ta ri ncapalaj-pa, y ncakakasaj quinoj quinojiel vinak 
ri niquina chi i-nimak y man niquiya ta lugar chi nitamax roch ri Dios. 
Nojiel quinoj vinak ncakaya pa ruka ri Cristo chi quire ncaniman 

y niquian ri nrajo jaja. 6 Y antok ixre xquixniman y xtian ri nuej ri 
ruchabal ri Dios chiva, jare antok co chel xcakaan castigar ri nicaj 
chic ri man ncaniman ta.

7 Ixre itziel nquixcho chirij jun, ruma ixre joc nquixtiquir nquixcho 
chirij ri ntitzat, pero man ntitzat ta ri otz ri co riquin ránima. Xa co 
jun ri nuna chi jaja can richin chic ri Cristo, quire je tubana pensar 
chikij ojre, chi oj richin chic ri Cristo. 8 Ojre oj rusamajiel ri Ajaf 
Jesucristo, ruma jaja can ruyon autoridad pa kaka, y ojre co juba 
más ruyon pa kaka; re man quix ta chi niej chiva, chi niya juba 
nukij antok niej nojiel re chiva. Ojre man ojco ta chi nakaquis pan 
ive, ojre ojco chi nquixkato, chi quire niquiy ri icaslien choch ri Dios. 
9 Inre man nivajo ta chi ixre ntian pensar chi ri cartas ri ncantak chiva 
xa richin chi nquixxiij. 10 Ruma ketzij chi ico chivach ixre niquiej chi 
antok inre ncantak-el ri cartas chiva, ncantzibaj-el tzij ri can cof y can 
i-pakon. Pero antok nquinalka iviquin xa man jun vuchuka, ni man 
jun quikalien ri ncanej. 11 Y chica ri ncaen quire nivajo niej, chi can 
inchel ri katziban-el chupan ri cartas ri i-katakuon-el, can quire je 
xtalkabana antok xkojalka iviquin.

12 Ojre man nakaan ta inchel ri niquian ri nicaj chic, ni man nakayuj 
ta ki quiquin, y man oj junan ta je quiquin, ruma ijeje quiyuon niquian 
chi i-nimak. Ijeje xa man otz ta ri niquian pensar, ruma xa quinoj ijeje 
nien quire chica. Chiquivach ijeje, ja ijeje ri más i-otz. 13 Ojre man 
xtakaan ta inchel niquian ijeje, chi chica-na lugar niquiju-ve-qui joc chi 
catziet chi altíra quikij. Ri kasamaj ojre joc nalka pache nrajo ri Dios 
y man nakamaj ta quisamaj ri nicaj chic. Ri samaj ri ruyon ri Dios chuva 
inre y chica ri vachil, nalka je ca iviquin ixre. 14 Ojre joc pache yon-ve 
permiso chika ruma ri Dios, chire oj-samajnak-ve; quire kabanun chicajol 
ixre. Y ojre ri xojalka naay iviquin, kacamun-pa ri ru-evangelio ri Cristo, 
ruma jare nrajo ri Dios. 15 Ojre man nakaya ta ka kakij ruma ri samaj ri 
xa banun cuma nicaj chic. Ri kayoien ojre ja chi niquiy ri icaslien choch 
ri Dios y nkojito, chi quire más naj nibaka ri ruchabal ri Dios. Ruma 
ri Dios quire nrajo, chi nakucuaj ri ruchabal nicaj chic lugar ri pache 
nrajo jaja. 16 Y ojre xtakatzijuoj ri evangelio más ca naj choch ri itanamit. 
Y quire je, ojre man nakajo ta nkubaka pache co chic samaj banun. 
Ojre man otz ta nakaya-ka kakij ruma ri samaj ri banun cuma nicaj chic.

17 Y xa co jun nrajo nuya-ka rukij, ri más otz nuon, tuya rukij ri 
Ajaf. y 18 Ruma ri nien chi co rukij, man aprobado ta choch ri Dios. Ca 
ja ri Dios ri xtien, xa co rukij o xa manak.

11  1 ¡Inre nicutuj ca favor chiva ixre chi quinicacho ba ruma co 
tzij ri xcanej chiva, inchel rutzij jun chuj! 2 Inre jaal nquixan 

cuenta ruma nivajo nitzat chica chi caslien ivucuan choch ri Dios, ruma 
jaja banayuon chuva chi quire nian iviquin. Quire nian ruma ixre 
xinimaj ri Cristo antok inre xintzijuoj chiva. Nivajo chi ntian inchel 
nuon jun xtan ri niculie riquin ri ala ri xtuoc rachajil; can ketzij chi 
xtan antok niculie. Can quire rubanun ri icaslien nivajo antok xquixa 
riquin ri Cristo chila chicaj. 3 Pero inre nixiij-vi ruma man ta nibanataj 
inchel xbanataj riquin ri Eva ojier can ruma ri cumatz. Ri cumatz can 
ratan nuon engaño, rumare xuon engañar ri Eva, z y inre man nivajo ta 
chi quire nibanataj iviquin ixre. Man nivajo ta chi co jun nquixruon 
engañar y nicaxtaj ri inoj y nuon chiva chi ntiya can ri Cristo y man 
nticukuba ta chic icux riquin. 4 Ruma ixre can nika chivach antok nalka 
jun iviquin y xa man ja ta ri Jesús ri xkatzijuoj ojre chiva ri nutzijuoj, 
y altíra je nquixquicuot riquin antok nusuj jun chic espíritu chiva y xa 
man ja ta ri xyox chiva naay, y can nika je chivach antok niex chiva chi 
co jun chic evangelio ri xquixrucol. 5 Inre man in col ta chiquivach ri 
nicaj chic ri niquiej chi i-nimak tak apóstoles ri ncalka iviquin. 6 Ruma 
mesque man can ta jaal nquicho, pero vatan jaal ri chica ncanej antok 
nquicho. Y ixre can ivatan chi quire, ruma itzatuon nojiel ri kabanun.

7 ¿Xajan came chi xinan chuten chivach chi xinya ikij ixre? ¿Xajan 
came xinan chi man jun vajal xincutuj chiva antok xintzijuoj ri ru-
evangelio ri Dios chiva? 8 Antok inre xinan rusamaj ri Dios iviquin, 
ri xcatzin chuva ja ri nicaj chic iglesias ri ico nicaj chic tanamet ri 
xayon-pa chuva. 9 Y antok inre xicujie iviquin, y co ri chica xcatzin 
chuva, man jun chivach ixre xinya ta akan chirij chi xincutuj ta cha ri 
chica xcatzin chuva. Ri xcatzin chuva, xa ja ri hermanos aj-Macedonia ri 
xalka viquin, jare xayon can chuva. a Can quire xinan chi quire man 
jun akan xinya chivij. Y ca quire nivajo nian chupan ri kij chakavach-
apa. 10 Y ri niej chiva can ketzij, ruma ri Cristo co riquin vánima. Can 
man jun ca chupan ri lugar Acaya ri xtikilo ri nian. 11 ¿Karruma quire? 
¿Ruma came inre man nquixvajo ta? Ri Dios can ratan.

12 Y ri nubanun-pa, can quire xtinan, ruma nivajo nicut chi ri nicaj 
chic ri niquiej chi i-rusamajiel ri Dios inchel ojre, can man i-junan ta 
kiquin. 13 Ruma ijeje niquian chi apóstoles, pero xa man i-quire ta, xa 
nicajo nquixquian engañar. Can niquian chi i-apóstoles richin ri Cristo, 
pero xa man ketzij ta. 14 Y ruma ri niquian ijeje, man kuchapataj, ruma 
xa quire nuon ri Satanás; jaja nuon inchel jun ángel richin sakil y xa 
man quire ta. 15 Rumare man kuchapataj ruma ri niquian ijeje, ruma 
ijeje can i-rusamajiel ri Satanás y niquian chi can i-choj tak aj-samajiel; 
pero pa ruquisbal, can xtiyox rucaxiel chica, can inchel ri itziel tak 
kax ri ncaquian.

Ri Pablo nutzijuoj ri chica sufrimiento 
rukasan, ruma ru-apóstol ri Dios

16 Y inre niej chic jun bay chiva, man jun tibano pensar chuvij chi 
in chuj. Y xa quire ntian pensar ixre, quire quinibana recibir chi 
in chuj y tivaxaj ri tzij ri xtinej. Can tibana chuva inchel in chuj, 
chi quire inre je niya juba nukij. 17 Man ja ta ri Ajaf xen chi niya-
ka nukij, xa nuyuon inre niya-ka nukij, xa can inchel in chuj ri nian 
ruma ri tzij ri ncanej. 18 Pero ruma iquiy ncaen chi co quikij y co 
quinoj, rumare inre je quire nian. 19 Quire nian ruma ixre altíra 
ncaka chivach y jaal nquian recibir ri xa man jun kax catan, y ixre 
ntiej chi altíra inoj. 20 Ixre can nquixtiquir nquicoch ri vinak re y can 
otz ntina chi niquian chiva chi ix inchel qui-esclavos. Can otz chivach 
chi co niquichec ijeje chivij y can ncauoc ivajaf, can man jun ivakalien 
chiquivach, y can niquipak ipalaj. 21 Mesque quix chinoch inre niej 
re chiva, pero xkaan chi manak kachuka chi xkaan inchel niquian ri 
nicaj chiva.

Pero xa ri nicaj chic man niquixiij ta qui niquiej chi co quikij, inre 
je nquitiquir nian quire. Mesque ri tzij ri xcanej chiva can inchel ri 
rutzij jun chuj. 22 ¿Ijeje hebreos? Inre je. ¿Ijeje israelitas? Inre je. 
¿I-rumáma can ri Abraham ijeje? Inre je. 23 ¿I-rusamajiel ri Cristo ijeje? 
Inre je. Pero vacame nquicho inchel in chuj, inre más in-samajnak 
chiquivach ijeje. Inre más in-chayuon chiquivach ijeje, hasta man 
nalka ta chic pano jane (jaro) mul in-chayuon. Inre xicujie pa cárcel 
quiy mul chiquivach ijeje. b Inre quiy mul juba ma nquiquimisas. 24 Ri 
nuvanakil israelitas vuuo mul in-quichayuon cha tzun; can treinta y 
nueve bic ca quiyon cada mul. c 25 Oxe mul ri xichay cha xicay. d Jun 
mul xinquicak cha abaj. e Oxe mul juba ma nquicon chupan ri mar 
ruma ri barco pache in-banak-ve xka-ka chuxie ya. Jun mul xicujie jun 
kij y jun aka paro ri mar. Ca naj co-ve ri ruchi antok xbanataj quire. 
26 Quiy kax ri nukasan ri pa tak bay ruma rusamaj ri Dios. Ruma ri bay 
ri pache in-kaxnak-ve ico ríos ri niquiya xibinrel, ico alakoma, ico 
nuvanakil israelitas ri itziel nquinquitzat f y quire je mismo niquian 
ri vinak ri man i-nuvanakil ta, g xibinrel pa tak tanamet, xibinrel pa 
tak lugar desierto, xibinrel paro ri mar, y xibinrel pa quika i-falsos 
hermanos. 27 Inre altíra in-samajnak y rumare nukasan cosic, quiy mul 
nucachuon varan, nucachuon vijal ruma manak nuvay y nucachuon je 
chakej-che, quiy mul man xiva ta ruma ri samaj, nucachuon tief y co 
quiy mul manak chic nutziak chi nimutz-vi.

28 Y man joc ta re, ruma co nicaj chic kax ri niquimol-pa-qui chuvij. 
Kij-kij nina ri ralal ri samaj ruma ncancuxlaj quinojiel ri iglesias. 29 ¿O 
co came jun hermano ri nuna chi manak ruchuka pa rucaslien, y inre 
man jun kax nina? Inre quire je nina. ¿O co came jun hermano nitzak 
ruma jun chic y inre man jun kax nina ruma ri xan cha? Man quire ta. 
Ri vánima can nikaxo ruma ri xan cha.

30 Nojiel ri xinej nucut chi inre xa in vinak y manak vuchuka. Y 
antok inre nicatzin niya-ka nukij, jare nicusaj chi niya nukij. 31 Can 
ketzij ri niej. Ri Dios, ri Rutata ri Kajaf Jesucristo, ri niyox rukij richin 
nojiel tiempo, ratan chi inre man nitzak ta tzij. 32 Antok xicujie pa 
tanamet Damasco, ri gobernador ri yon chire ruma ri rey Aretas xuej 
chi quitzam antok xquitziet. Xaruya chajiniel ri pache ncaiel-el y 
ncauoc ri vinak chupan ri tanamet chi nquitzam. 33 Y can xicolotaj pa 
quika, ruma xiyox-el chupan jun chacach y xikasas-ka pa jun ventana 
richin ri muro. h

Ri Pablo nutzijuoj chi co jun inchel quix 
ri chicuon chupan ri ru-cuerpo

12  1 Y can ketzij, chi man otz ta chi inre nuyuon niya-ka nukij. 
Pero vacame nivajo nquicho juba chirij ri xucut ri Ajaf 

chupan jun inchel achic, y nicaj chic kax ri xaruej chuva. 2 Inre 
vatan roch jun ache hace catorce juna xa chicaj y xtzalaj chic pa. Jaja 
can runiman chic ri Cristo. Jaja xucuax ca chicaj, y ca pa ruox rocaj 
xucuax-ve; ri pache co-ve ri Dios. Inre vatan roch ri ache re, pero ri 
man vatan ta chel xucuax, ja ri ru-cuerpo o joc ri ru-espíritu, joc ri 
Dios tamayuon chel xucuax chicaj. 3 Inre vatan roch ri ache re, pero 
joc ri Dios tamayuon chel xucuax chicaj, xa ja ri ru-cuerpo xa o xa 
manak. 4 Joc vatan inre chi jaja xucuax ca chila chupan ri lugar ri 
niex paraíso cha, pache xraxaj chabal ri man jun vinak niril tzij chi 
nuej. 5 Ri ache ri xucuax ca chicaj can co-ve rukij chinoch inre, jaja 
can otz-ve chi nuya rukij. Inre man jun bay xtinya ta ka nukij. Pero xa 
ta nicatzin chi niya nukij, nitzijuoj ri nukasan chupan ri nucaslien, ri 
nucut chi xa inre manak vuchuka. 6 Y xa inre nivajo niya nukij, can 
otz ri nian. Y xa nian quire, man ruma ta manak nunoj. Ruma inre 
joc ri ketzij ri niej. Pero inre man niya ta ka nukij, chi quire man jun 
vinak xtiyon más nukij, ruma ri vinak xa man joc ta chic ri niquitzat o 
nicaxaj ri niquian pensar, xa can nakax ruve ri niquiej.

7 Inre can altíra nimak tak kax ri i-ruen ri Ajaf chinoch. Y chi inre 
man tinya-ka nukij y chi man in nem chi ache nina-ka, rumare can 
inchel chicuon jun quix chupan ri nu-cuerpo. Ri Ajaf can xuya permiso 

cha ri Satanás chi xutak-pa ri quix re chi nian sufrir, richin chi man 
nian ta nem. 8 Y rumare inre oxe yan mul nucutun favor cha ri Ajaf chi 
tiralasaj-el ri kaxuon ri nina. 9 Pero jaja xuej chuva: Atre xa caquicuot 
riquin ri nu-favor ri nuyon chava. Ruma antok naan sufrir y manak 
chic avuchuka nana, jare antok xtikalajin ri nu-poder inre chupan ri 
acaslien, xcha chuva. Rumare inre altíra nquiquicuot, ruma antok co 
nikasaj, nucut chinoch chi manak vuchuka. Y quire nian chi quire 
ri ru-poder ri Cristo nika pano. 10 Can altíra nquiquicuot antok ruma ri 
Cristo co ri chica nikasaj, ruma nucut chi manak vuchuka. Nquiquicuot 
antok nquiyox pa quix, nquiquicuot antok co ri chica ncacatzin chuva 
y xa man jun pache nipa-ve ri nivajo, nquiquicuot antok itziel nquitziet 
y nquiquicuot je antok nian sufrir. Ruma antok inre manak vuchuka 
nina, jare antok nipa más vuchuka.

11 Inre xinan inchel xa man jun nunoj ruma xinya-ka nukij. Pero xa 
ixre xixbano chuva chi xinan quire, ruma ixre ri xixen chi inre co 
nukij. Can ketzij chi inre manak nukij, pero man niej ta chi man jun 
vakalien chiquivach ri niquiej chi i-nimak tak apóstoles. 12 Inre can in 
jun apóstol, ruma antok xinan ri samaj chicajol, xincoch nojiel, xincut-vi 
chi in jun apóstol. Can co ri chica xanan chi quire kalaj chivach chi co 
ri Dios viquin. Ixre xitzat chi quiy milagros y señales ri xanan. 13 ¿O 
ixre xina chi xa más col ikij xinan chiva chiquivach ri nicaj chic iglesias 
ri ico nicaj chic tanamet, ruma man xinuoc ta jun akan chivach riquin 
nojiel ri xacatzin chuva? ¡Tibana perdonar ri nuchoj ri xinan chiva!

Ri Pablo nuej chi nalka chic jun bay quiquin ri hermanos aj-Corinto
14 Vacame, can nuchojmin chic vi chi nquibaka chic jun bay iviquin. 

Y ja chi oxe mul ri xquinalka iviquin vacame. Y antok xquinalka, 
man tian pensar chi co kax ri nivajo chi ntiya chuva. Man quire ta. 
Inre man ja ta ri co iviquin ri nivajo, ixre ri nquixvajo. Ruma ixre 
ivatan chi vave choch-ulief, ja ri quitie-quitata ncamalo ri bayomal 
chi niquiya can chica ri calcual, y man ja ta ri calcual ri ncamalo 
ri bayomal chi niquiya chica ri quitie-quitata. 15 Rumare inre can 
xquiquicuot xtincusaj ri co viquin, y nijach-vi chi nquisamaj ruma altíra 
nquixvajo. Mesque ixre man nquinivajo ta inchel nquixvajo inre.

16 Pero ico ncaen chuvij chi inre man jun akan nuyon chivij riquin 
ri nicatzin chuva, y xa jaal vatan nian engaño y ix-kajnak pa nuka, 
rumare co miera ntiya chuva. 17 ¿Acaso xa jun chiquivach ri xantak-
pa iviquin ri xincusaj chi xixan engañar? 18 Inre xincutuj favor cha ri 
hermano Tito chi tia iviquin, y antok xa, xintak-el ri jun chic hermano 
riquin. ¿Xixruon came engañar ri hermano Tito? ¿Xitzat came ri 
hermano Tito chi man ja ta ri Espíritu Santo ri cuayuon richin? Can 
inchel ri caslien ri vucuan inre, can quire mismo ri rucaslien ri Tito.

19 ¿Ntian pensar came ixre chi ruma ri tzij ri xkaej chiva nakajo 
nakaan defender-ki chivach? Ojre can choch ri Dios nkucho quire 
iviquin, ruma joc jun kabanun riquin ri Cristo, ruma altíra nquixkajo, 
y chi quire niquiy ta ri icaslien choch ri Dios. 20 Ruma inre nixiij ba 
vi chi antok xquinalka iviquin, man otz ta co ri icaslien inchel ri 
nivajo. Y xa quire, inre can xtinan ri nicatzin inchel nrajo ri icaslien 
y man ja ta chic ri inchel ntivajo ixre. Inre nina inchel xa co ayoval 
chicajol, chi itziel nquitzat ri nicaj chic ruma otz ico, ico je ri co 
quiyoval, ijachuon-ka-ivi, co itziel tak tzij ncaiej chiquij nicaj chic, 
nquixtzijuon chirij quicaslien vinak, man jun quikij ntian chica nicaj 
chic, y ico je nicaj chic kax ri nquian ri man i-otz ta. 21 Nixiij ba vi 
nquinalka chic jun bay iviquin, ruma nak xa xtukasaj nukij ri Dios, 
ruma xa xcanvil iquiy hermanos ri ca ico chupan qui-pecados y man 
quiyon ta can ri itziel tak noj, ri achia y ri ixoki ca niquicanuj-qui chi 
niquian pecado; man niquiya ta can ri ncaquian ri itziel tak kax, y man 
jun quiquix. Nojiel re can xtuya okiej chuva, y ri Dios nucusaj ri okiej 
re chi nukasaj nukij.

13  1 Y riquin re ja oxe mul ri xquinalka iviquin. Y antok inco chic 
pa iviquin, y xa ca ico ri i-kajnak chupan qui-pecado, y ico 

icaye o iyoxe ri junan xtiquiej chiquij, i ja ri quitzij ijeje ri xtinimax chi 
co qui-pecado y riquin re xtakaan arreglar nojiel. 2 Ruma antok xicujie 
iviquin ri rucan mul, can ya xinej ca can chica, xa ca quire ncajin 
antok xquinalka chic jun bay, can man xcacolotaj ta choch ri castigo 
ri xtakaya pa quive. Jare ri nitzibaj chic el chiva vacame, inchel can 
inco-pa iviquin. Y quire je niej chica quinojiel. 3 Ixre can ntivajo 
ntinaiej xa ja ri Cristo nicho-pa viquin antok nian ri samaj. Vacame ri 
Cristo can xtucut-ve-ri chivach vuma inre. Can xtitziet chi jaja co ru-
poder. 4 Ruma mesque ri Cristo xquis ruchuka ri ru-cuerpo antok xcon 
choch ri cruz, vacame cas ruma ri namalaj ru-poder ri Dios. Y quire je 
kabanun ojre, can manak kachuka, inchel xuon ri ru-cuerpo ri Cristo 
antok xcon choch ri cruz, pero vacame can ojcas inchel ri Cristo, ruma 
jun kabanun riquin jaja y co ru-poder ri Dios kiquin. Y ruma co ru-
poder ri Dios kiquin, jare ri xtakacusaj iviquin.

5 Vacame titzata-ka-ivi ixre, xa ketzij chi cukul icux riquin ri 
Jesucristo. ¿O xa man ivatan ta ca chi ri Jesucristo co riquin ivánima? 
Ri Jesucristo co iviquin; pero xa ixre ketzij chi iniman. 6 Y inre 
nivoyoiej chi ixre ntinaiej chi ojre can oj richin ri Dios y jaja can co 
kiquin. 7 Ojre nakaan orar pan i-cuenta, nakacutuj cha ri Dios chi man 
jun itziel kax ntian. Pero man tian pensar chi ojre quire nakaan joc 
chi tinaiej chi oj richin ri Dios y co ri poder pa kaka. Ri nakajo ojre 

chiva ja ta chi ixre joc ri otz ntian, mesque chivach ixre man xtikalajin 
ta chi ojre co ri Dios kiquin. 8 Manak chel nakacusaj ri poder ri yon 
chika chi nakakat ri ketzij, xa nakaya chi niin ri ketzij. 9 Y rumare, ojre 
altíra nkojquicuot antok manak kachuka y ixre co ivuchuka; mesque 
quire, ojre ca nakacutuj cha ri Dios chupan ri ka-oración chi nuon 
chiva chi ix utzulaj tak vinak y man jun ta chic kax nrajo ri icaslien. 
10 Y ruma man nivajo ta xquixcholij antok xquinalka iviquin, ca naj 
inco-ve nitzibaj-el va carta va. Ruma ri poder ri yon chuva ruma ri Ajaf 
Jesucristo, can richin chi nquixto, chi niquiy ri icaslien choch ri Dios y 
man richin ta chi nquixquis.

Ri bendición y ri ruquisbal saludos
11 Hermanos, vacame nivajo niej-el chiva chi quixquicuot, titija ikij 

chi ntichojmij ri icaslien, titola-ivi, can tibana consolar-ivi, joc jun 
ivánima tibana y man jun ta ayoval chicajol. Y ri Dios xticujie iviquin, 
jaja ri niyon paz y amor. 12 Tibana saludar-ivi chibil-ivi y titzubaj 
ichi pa rube ri Ajaf Dios. 13 Quinojiel ri santos hermanos ri ico vave 
niquitak-el jun saludo chiva.

14 Hermanos, ri nivajo inre chi ja ta ri ru-favor ri Ajaf Jesucristo 
ticujie iviquin chiixvonojiel, y can tivajo-ivi ruma ri Dios can 
nquixrajo. Y ri Espíritu Santo ticujie iviquin, y nuon chiva chi junan 
ivach chiixvonojiel. Amén. 

